
2024 ވަނަ އަހަރަކީ ދިވެހިރާއްޖޭގައި މަޢުލޫމާތު ހޯދުމާއި ލިބިގަތުމުގެ ޙައްޤުގެ ޤާނޫނު (އާރް.ޓީ.އައި) ތަޞްދީޤުކުރުމަށް 10  

އަހަރު ފުރޭ އަހަރެވެ. މިޤާނޫނަކީ ރައްޔިތުން ބާރުވެރިކުރުވުމާއި، ރައްޔިތުންގެ ބައިވެރިވުން އިތުރުކުރުމާއި، ސަރުކާރާއި

ދައުލަތުގެ މުއައްސަސާތައް ޖަވާބުދާރީކުރުވުމުގައި މުހިންމު ދައުރެއް އަދާކޮށްފައިވާ ޤާނޫނެކެވެ. 

މިޤާނޫނަކީ ދިވެހިރާއްޖޭގެ ޤާނޫނުއަސާސީއާއި، އދ.ގެ އިންސާނީ ޙައްޤުތަކުގެ ޢާންމު ޤަރާރާއި، އަދި މަދަނީ އަދި ސިޔާސީ

ޙައްޤުތަކާބެހޭ ބައިނަލްއަޤްވާމީ މުޢާހަދާއިން ހުރިހާ ރައްޔިތުންނަށް ކަށަވަރުކޮށްދީފައިވާ އަސާސީ އިންސާނީ ޙައްޤަކާ ގުޅުންހުރި

ޤާނޫނެކެވެ. އެހެންކަމުން މި ޤާނޫނަށް އެއްވެސް އިޞްލާޙެއް ގެނައުމުގެ ކުރިން ފުޅާާދާއިރާއެއްގައި އެކިފަރާތްތަކުގެ ހިޔާލުހޯދައި

އެކަންކަމަށް ރިޢާޔަތްކުރުން މުހިންމުކަމަށް މިޖަމިޢްޔާތަކުން ދެކެމެވެ. މީގެ ތެރޭގައި އަންހެނުންނާއި، ނުކުޅެދުންތެރިކަން ހުންނަ

މީހުންނާއިި، ދައުލަތުގެ ބެލުމުގެ ދަށުގައި ތިބޭ މީހުންނާއި، ބިދޭސީ މަސައްކަތްތެރިންފަދަ ފަރާތްތަކުގެ ކަންބޮޑުވުންތަކަށް

ރިޢާޔަތްކުރުން ހިމެނެއެވެ. އަދި މި ޤާނޫނަށް ހުށަހެޅޭ އިޞްލާޙުތައް އެކުލަވާލުމުގައި މަދަނީ ޖަމްޢިއްޔާތަކާއި، އިންފޯމޭޝަން

އޮފިސަރުންނާއި، ކައުންސިލްތަކާއި، އެސޯސިއޭޝަންތަކާއި، މީޑިއާ، އަދި ޢާންމު ރައްޔިތުންނާ މަޝްވަރާކުރުމުގެ މުހިންމުކަން

ފާހަގަކުރަމެވެ. މަޢުލޫމާތު ހޯދުމާއި ލިބިގަތުމުގެ ޙައްޤުގެ ދާއިރާގައި (އާރް.ޓީ.އައި) މަސައްކަތްކުރާ ފަރާތްތަކާއި މަދަނީ

ޖަމްޢިއްޔާތަކުގެ ތަޖުރިބާތަކާއި ޚިޔާލުތަކަށް ރިޢާޔަތްކުރުމަކީ އެކަށީގެންވާ މަޢުލޫމާތު ހޯދުމާއި ލިބިގަތުމުގެ ނިޒާމެއް

ޤާއިމުކުރުމަށް ކޮންމެހެން ބޭނުންވާ ކަންކަން ކަމުގައި ފާހަގަކުރަމެވެ. 

 

މަޢުލޫމާތު ހޯދުމާއި ލިބިގަތުމުގެ ޙައްޤުގެ (އާރް.ޓީ.އައި) ދާއިރާގައި މަސައްކަތްކުރާ ފަރާތްތަކާއި މަދަނީ ޖަމްޢިއްޔާތަކުން

ދިވެހިރާއްޖޭގެ އާރް.ޓީ.އައި ނިޒާމާ ގުޅޭގޮތުން އެކި ދިރާސާތައް ކުރުމާއެކު، މި ދާއިރާއިން އަގުހުރި މަޢުލޫމާތާމާތާއި ތަޖުރިބާ

ލިބިފައިވެއެވެ. އެކި ދިރާސާތަކުގެ ހޯދުންތަކުން ދައްކާގޮތުގައި އަމިއްލަ އިސްނެގުމުގައި މަޢުލޫމާތު ހާމަކުރުމުގެ މިންގަނޑުތަކަށް

ޢަމަލުކުރެވެމުންދަނީ ވަރަށް ދަށް މިންވަރެއްގައެވެ. މީގެ އިތުރުން، އިދާރާތަކުން މަޢުލޫމާތު ހާމަނުކުރުމާއި ލަސްކުރުން އާންމު

ކަމެއްގެ ގޮތުގައި ފާހަގަކުރެވިފައިވެއެވެ. މިކަމުން ދައްކައިދެނީ މަޢުލޫމާތު ހޯދުމާއި ލިބިގަތުމުގެ ޙައްޤުގެ ޤާނޫނުގެ

ތަންފީޒުކުރުން ހަރުދަނާކުރަން ޖެހޭކަމެވެ. މަޢުލޫމާތު ހޯދުމާއި ލިބިގަތުމުގެ ޙައްޤުގެ ޤާނޫނުގެ އިތުރުން، މަޢުލޫމާތު

ބެލެހެއްޓުމާއި، ޑޭޓާ ގެންގުޅުމާއި، ދައުލަތުގެ އިދާރާތަކުން މުޢާމަލާތްކުރުމާ ގުޅޭ އެހެނިހެން ޤާނޫނުތަކާއި ސިޔާސަތުތަކަކީވެސް

މަޢުލޫމާތު ހޯދުމާއި ލިބިގަތުމުގެ ޙައްޤު ކަށަވަރުކުރުމުގައި މުހިންމު ދައުރެއް އަދާކުރާ ކަންކަމެވެ. މި ދާއިރާތަކުގައި

އިޞްލާޙުތައް ނުގެނެސް، ހަމައެކަނި މަޢުލޫމާތު ހޯދުމާއި ލިބިގަތުމުގެ ޙައްޤުގެ ޤާނޫނަށް އިޞްލާޙު ގެނައުމުން ފުދޭނެކަމަކަށް

ނުބެލެވެއެވެ. 

  

މަޢުލޫމާތު ހޯދާ ލިބިގަތުމުގެ ޙައްޤުގެ ޤާނޫނަށް އިޞްލާޙެއް ހުށަހެޅުމުގެ ކުރިން ފުޅާ ދާއިރާއެއްގައި ޢާންމުންގެ ޚިޔާލު ހޯދުމަށް

ބަންޑާރަނައިބާއި ،އޮފީސް ފޯ ސިވިލް ރައިޓސްއަށް މިޖަމްއިއްޔާތަކުން ގޮވާލަމެވެ. އަދި މިޤާނޫނަށް ގެނެވޭ އެއްވެސް

އިޞްލާޙަކީ މަޢުލޫމާތު ފޯރުކޮށްދިނުމުގައި އޮޅުންއަރާ މާއްދާތައް އިތުރަށް އޮޅުންފިލުވާ ސާފުކުރުމަށާއި، މަޢުލޫމާތު ހޯދުމާއި

ލިބިގަތުމުގެ ޙައްޤު ތަންފީޒުކުރުން އިތުރަށް ހަރުދަނާކުރުމަށް ގެންނަ އިޞްލާޙެއްކަމަށް ކަށަވަރުކުރުމަށް ގޮވާލަމެވެ. އަދި

އެއްވެސް އިޞްލާޙެއް ގެނައުމުގައި މިހާރު ޤާނޫނުން ކަށަވަރުކޮށްދީފައިވާ އެއްވެސް ޙައްޤެއް ނުވަތަ މިނިވަންކަމެއް

ހަނިނުކުރުމަށް ގޮވާލަމެވެ.

  

 



މިޖަމްއިއްޔާތަކުން ދައުލަތަށް ގޮވާލަނީ: 

މަޢުލޫމާތު ހޯދުމާއި ލިބިގަތުމުގެ ޙައްޤުގެ ޤާނޫނަށް އިޞްލާޙެއް ހުށަހެޅުމުގެ ކުރިން، މަދަނީ ޖަމްޢިއްޔާ ޖަމާޢަތްތަކާއި،

އިންފޯމޭޝަން އޮފިސަރުންނާއި، ދައުލަތުގެ އިދާރާތަކާއި އަދި ލޯކަލް ކައުންސިލްތައް ހިމެނޭގޮތަށް ކަމާގުޅޭ ހުރިހާ

ފަރާތްތަކާއެކު ފުރިހަމަ އަދި މާނަހުރި ޢާންމު މަޝްވަރާއެއް ކުރުމަށް؛ 

ޤާނޫނަށް އިޞްލާޙު ގެނައުމުގެ ކުރިން ޢާންމުންގެ ޚިޔާލު ހޯދުމުގައި މުޖުތަމަޢުގެ އެންމެ ނާޒުކު ފަރާތްތައްވެސް

ހިމެނުމަށް؛ 

މަޢުލޫމާތު ހޯދުމާއި ލިބިގަތުމުގެ ޙައްޤުގެ ޤާނޫނަށް އިޞްލާޙެއް ހުށަހެޅުމުގެ ކުރިން މިހާރުގެ (އާރ.ޓީ.އައި)

މަސައްކަތްކުރާގޮތާ، މަޢުލޫމާތު ބެލެހެއްޓުމާއި، ޑޭޓާ ގެންގުޅުމާއި އަދި ދައުލަތުގެ މުއައްސަސާތަކުން މުޢާމަލާތްކުރުމާ ގުޅޭ

ޤާނޫނުތަކާއި ސިޔާސަތުތައް މުރާޖަޢާކުރުމަށް. 

މަޢުލޫމާތު ހޯދުމާއި ލިބިގަތުމުގެ ޙައްޤުގެ ޤާނޫނަށް ގެނެވޭ އިޞްލާޙެއްގައި މިހާރު ހުރި ގޮންޖެހުންތަކަށް ރިޢާޔަތްކޮށް،

އާރް.ޓީ.އައި އަށް ޢަމަލުކުރުމާއި ޤާނޫނުގެ ތަންފީޒުކުރުން ހަރުދަނާކުރުމަށް އަޅަންޖެހޭ ފިޔަވަޅުތައް ހިމެނުމަށް. 

 

 

   - ނިމުނީ - 

 

 

ޓްރާންސްޕޭރެންސީ މޯލްޑިވްސް (ޓީ.އެމް) 

އެސޯސިއޭޝަން ފޯ ޑެމޮކްރަސީ އިން ދަ މޯލޮޑިވްސް (އޭ،ޑީ.އެމް) 

މޯލްޑިވްސް އެސޯސިއޭޝަން ފޯ ޕާރސަންސް ވިތް ޑިސްއަބިލިޓީސް (އެމް.އޭ.ޕީ.ޑީ) 

މޯލްޑިވްސް ލޯކަލް ކައުންސިލް އެސޯސިއޭޝަން (އެމް.އެލް.ސީ.އޭ) 

ޕްރޮޖެކްޓް ތިމާވެށި 

މޯލްޑިވްސް ނާރސަސް އެސޯސިއޭޝަން (އެމް.އެން.އޭ) 

ސޭވް މޯލްޑިވްސް 

ޒީރޯ ވޭސްޓް މޯލްޑީވްސް 

ދަ އީކޯ އޯރގް 

ވިމެން އިން ފުވައްމުލަކު 

އުތެމާ 

މޯލްޑިވްސް ޖާރނަލިސްޓްސް އެސޯސިއޭޝަން (އެމް.ޖޭ.އޭ) 

ބިލީފް މޯލްޑިވްސް

މޯލްޑިވަސް ރެސިލިއެންޓް ރީފްސް 

ބްލޫ ގިލްޑް ފައުންޑޭޝަން

 

 

 


